
 The exploration of Technological Pedagogical Content 
Knowledge (TPCK) factors influencing the practice of 
creative teaching strategies in Islamic Education is 
becoming increasingly important in the digital era. However, 
the level of TPCK and the creativity in teaching practices 
among Islamic Education teachers remain unclear. 
Therefore, this study aims to identify the level of TPCK among 
Islamic Education teachers, analyze the relationship 
between TPCK components and the practice of creative 
teaching strategies, and determine the TPCK factors that 
most influence these practices. A quantitative approach 
with a cross-sectional survey design was employed, involving 
266 Islamic Education teachers in daily secondary schools in 
Sabah. The findings indicate that the teachers’ TPCK level is 
moderately high, with content and pedagogical knowledge 
scoring the highest. The practice of creative teaching 
strategies is at a high level. Correlation analysis revealed a 
significant positive relationship between all TPCK 
components and the practice of creative teaching 
strategies. Multiple regression analysis identified TPCK and 
pedagogical content knowledge as the strongest predictors 
of the practice of creative teaching strategies. In conclusion, 
this study highlights the importance of integrating 

technology, pedagogy, and content to enhance the 
creativity of Islamic Education teachers’ teaching practices. 
The implications of the study include the need for training 
programs that focus more on TPCK integration, as well as the 
development of more dynamic theoretical models in the 
context of Islamic Education. 
 
Penerokaan faktor-faktor Pengetahuan Teknologi Pedagogi 
Kandungan (PTPK) yang mempengaruhi amalan strategi 
pengajaran kreatif dalam Pendidikan Islam semakin penting 
dalam era digital. Walau bagaimanapun, tahap PTPK dan 
amalan kreativiti pengajaran guru Pendidikan Islam masih 
kurang jelas. Oleh itu, kajian ini bertujuan untuk mengenal 
pasti tahap PTPK guru Pendidikan Islam, menganalisis 
hubungan antara komponen PTPK dengan amalan strategi 
pengajaran kreatif, dan menentukan faktor-faktor PTPK yang 
paling mempengaruhi amalan tersebut. Pendekatan 
kuantitatif dengan reka bentuk tinjauan keratan rentas 
digunakan, melibatkan 266 orang guru Pendidikan Islam di 
sekolah menengah harian di Sabah. Dapatan kajian 
menunjukkan tahap PTPK guru berada pada tahap 
sederhana tinggi, dengan pengetahuan kandungan dan 
pedagogi mencatatkan skor tertinggi. Amalan strategi 
pengajaran kreatif pula berada pada tahap tinggi. Analisis 
korelasi mendedahkan hubungan positif yang signifikan 
antara semua komponen PTPK dengan amalan strategi 
pengajaran kreatif. Analisis regresi berganda mengenal pasti 
PTPK dan pengetahuan pedagogi kandungan sebagai 
peramal terkuat bagi amalan strategi pengajaran kreatif. 
Kesimpulannya, kajian ini mendedahkan kepentingan 
integrasi teknologi, pedagogi, dan kandungan dalam 
meningkatkan kreativiti pengajaran guru Pendidikan Islam. 
Implikasi kajian merangkumi keperluan untuk program 
latihan yang lebih fokus pada pengintegrasian PTPK, serta 
pengembangan model teoretikal yang lebih dinamik dalam 
konteks Pendidikan Islam. 
 

©2025 UiTM Kedah. All rights reserved. 

 

1. Pengenalan 

Dalam era digital yang pesat berkembang, integrasi teknologi dalam pengajaran dan 
pembelajaran (PdP) telah menjadi satu keperluan, terutamanya dalam konteks Pendidikan 
Islam. Pengetahuan Teknologi Pedagogi Kandungan (PTPK) merupakan kerangka teoretikal 
yang semakin mendapat perhatian dalam usaha meningkatkan keberkesanan pengajaran 
guru. Menurut Mohammad Rusdi et al. (2021), PTPK bukan sekadar penggabungan linear 
komponen teknologi, pedagogi, dan kandungan, tetapi merupakan sintesis kompleks yang 
membolehkan guru merancang dan melaksanakan pengajaran yang berkesan. Dalam konteks 
Pendidikan Islam, PTPK memainkan peranan penting dalam menggalakkan kreativiti pengajaran 
dengan menyepadukan teknologi secara berkesan dalam strategi pedagogi dan kandungan. 

Integrasi antara elemen-elemen ini membolehkan guru menghasilkan kaedah pengajaran yang 
lebih inovatif dan relevan untuk mendidik pelajar secara interaktif. Nur Adibah Liyana dan 
Hafizhah (2021) menegaskan bahawa pengajaran kreatif dalam Pendidikan Islam melibatkan 
penggunaan pelbagai teknik dan aktiviti yang merangsang pemikiran kritis dan menggalakkan 
penglibatan aktif murid. Walau bagaimanapun, Norehan & Mahaliza (2021) menjelaskan 
bahawa tahap PTPK guru Pendidikan Islam masih perlu dipertingkatkan, terutamanya dalam 
aspek pengetahuan teknologi. Keadaan ini menimbulkan persoalan tentang hubungan antara 
PTPK dan amalan strategi pengajaran kreatif dalam kalangan guru Pendidikan Islam. Terdapat 
banyak kajian telah dilakukan berkaitan dengan PTPK, masih terdapat jurang yang ketara dalam 
memahami secara mendalam mengenai peranan PTPK dalam mempengaruhi amalan 
pengajaran kreatif mata pelajaran Pendidikan Islam. Kajian ini bertujuan untuk menutup jurang 
tersebut dengan meneroka faktor-faktor PTPK yang berkait rapat dengan kreativiti pengajaran. 
 
Walaupun kepentingan PTPK dalam meningkatkan kualiti pengajaran telah diakui secara 
meluas, masih terdapat jurang pengetahuan yang ketara berkaitan pengaruhnya terhadap 
amalan strategi pengajaran kreatif dalam konteks Pendidikan Islam. Khamisah dan Khadijah 
(2022) mendapati bahawa guru Pendidikan Islam yang mempunyai tahap PTPK yang tinggi lebih 
cenderung untuk menggunakan pelbagai teknologi dalam pengajaran mereka. Namun, kajian 
oleh Nidzamuddin et al. (2019) mendedahkan bahawa masih terdapat guru Pendidikan Islam 
yang menghadapi kesukaran dalam mengimplementasikan kaedah pengajaran yang 
menghubungkan fakta dengan penghayatan, menunjukkan jurang antara pengetahuan dan 
amalan. Selain itu, Darchinie Rani dan Md Yusoff (2020) mengingatkan bahawa penggunaan 
teknologi dalam pengajaran akan menjadi kaku jika guru tidak menguasai kemahiran yang 
sepatutnya dalam perisian tertentu. Keadaan ini menimbulkan persoalan tentang peranan PTPK 
dalam mempengaruhi amalan strategi pengajaran kreatif dalam Pendidikan Islam. Tambahan 
pula, kajian Muhammad Zulazizi et al. (2020) mendapati bahawa penggunaan teknologi 
multimedia dalam pengajaran Pendidikan Islam berada pada tahap yang tinggi, namun 
hubungannya dengan kreativiti pengajaran masih belum diterokai secara mendalam. Venessa 
Phang dan Nurfaradilla (2020) pula mencadangkan bahawa model PTPK perlu diperluas 
merangkumi aspek kreativiti dan inovasi dalam pengajaran, terutamanya dalam era 
pembelajaran digital yang semakin mencabar. Justeru, kajian ini bertujuan untuk menangani 
jurang pengetahuan ini dengan mengenal pasti faktor-faktor PTPK yang mempengaruhi amalan 
strategi pengajaran kreatif dalam Pendidikan Islam. 
 
Kajian ini penting mencakupi aspek teori dan praktikal dalam bidang Pendidikan Islam. Dalam 
aspek teoretikal, kajian ini menyumbang kepada pengembangan model PTPK dalam konteks 
Pendidikan Islam sekali gus menambah kepada korpus pengetahuan sedia ada (Shah Rulbani et 
al. (2017). Dengan menghubungkan PTPK secara empirikal dengan amalan strategi pengajaran 
kreatif, kajian ini menyediakan asas untuk pengembangan model teoretikal yang lebih dinamik 
dan interaktif, melebihi model linear tradisional. Ini selari dengan cadangan Venessa Phang dan 
Nurfaradilla (2020) untuk mengintegrasikan elemen kreativiti dalam kerangka PTPK. Berdasarkan 
perspektif praktikal, dapatan kajian ini boleh memberi panduan kepada pembuat dasar dan 
perancang kurikulum dalam merangka program latihan guru yang lebih efektif. Seperti yang 
ditekankan oleh Norehan & Mahaliza (2021), guru Pendidikan Islam perlu sentiasa meningkatkan 
pengetahuan dan kemahiran teknologi mereka. Justeru, Kajian ini menyumbang secara 
signifikan kepada pembangunan program latihan guru yang lebih berfokus, dengan 
menekankan integrasi teknologi dalam strategi pengajaran. Hasil kajian ini juga boleh dijadikan 
asas dalam pembangunan kurikulum yang lebih dinamik dan berpusatkan kepada inovasi 
dalam pengajaran Pendidikan Islam di peringkat global. Selain itu, pemahaman yang lebih 
mendalam tentang hubungan antara PTPK dan amalan strategi pengajaran kreatif boleh 
membantu dalam penilaian dan penambahbaikan amalan pengajaran guru Pendidikan Islam. 

Ini selaras dengan pandangan Nur Ilda dan Aliza (2020) tentang kepentingan pemantapan PTPK 
untuk memastikan keberkesanan pengajaran. Akhirnya, kajian ini juga menyediakan asas 
empirikal untuk pembangunan polisi dan garis panduan baharu dalam pengajaran Pendidikan 
Islam, dengan memberi penekanan kepada pengintegrasian PTPK dan amalan strategi 
pengajaran kreatif dalam penilaian prestasi dan pembangunan kerjaya guru, sejajar dengan 
saranan Khamisah dan Khadijah (2022) untuk meningkatkan kompetensi guru Pendidikan Islam 
secara holistik. 
 
2. Tujuan Kajian 
 
Kajian ini secara umumnya bertujuan untuk meneroka faktor-faktor PTPK yang mempengaruhi 
amalan strategi pengajaran kreatif dalam Pendidikan Islam. 
 
2.1 Objektif kajian 
 

i. Mengenal pasti tahap PTPK guru Pendidikan Islam di sekolah menengah harian negeri 
Sabah.  

ii. Mengenal pasti tahap amalan strategi pengajaran kreatif guru Pendidikan Islam di 
sekolah menengah harian negeri Sabah. 

iii. Menentukan hubungan antara komponen PTPK dengan amalan strategi pengajaran 
kreatif guru Pendidikan Islam di sekolah menengah harian negeri Sabah. 

iv. Menentukan faktor-faktor PTPK yang mempengaruhi amalan strategi pengajaran kreatif 
guru Pendidikan Islam di sekolah menengah harian negeri Sabah. 

 
2.2 Soalan kajian 
 

i. Apakah tahap PTPK guru Pendidikan Islam di sekolah menengah harian negeri Sabah?  
ii. Apakah tahap amalan strategi pengajaran kreatif guru Pendidikan Islam di sekolah 

menengah harian negeri Sabah. 
iii. Adakah terdapat hubungan antara komponen PTPK dengan amalan strategi 

pengajaran kreatif guru Pendidikan Islam di sekolah menengah harian negeri Sabah? 
iv. Adakah terdapat faktor-faktor PTPK yang mempengaruhi amalan strategi pengajaran 

kreatif guru Pendidikan Islam di sekolah menengah harian negeri Sabah? 
 
2.2 Hipotesis kajian 
 

H01 Tidak terdapat hubungan yang signifikan antara komponen PTPK dengan amalan 
strategi pengajaran kreatif guru Pendidikan Islam di sekolah menengah harian negeri 
Sabah. 

H02 Tidak terdapat faktor-faktor PTPK yang mempunyai pengaruh signifikan terhadap 
amalan strategi pengajaran kreatif guru Pendidikan Islam di sekolah menengah harian 
negeri Sabah. 

 
3. Literature Review 

3.1 Konsep dan model PTPK 

PTPK merupakan kerangka teori yang mengintegrasikan tiga domain pengetahuan guru 
yang utama iaitu teknologi, pedagogi, dan kandungan mata pelajaran. Model ini, yang 
diperkenalkan oleh Mishra dan Koehler (2006), menekankan kepentingan penguasaan dan 
pengintegrasian ketiga-tiga domain ini untuk menghasilkan pengajaran yang berkesan. Menurut 
Mohammad Rusdi et al. (2021), PTPK bukan sekadar penggabungan linear ketiga-tiga 

komponen, tetapi merupakan sintesis kompleks yang menghasilkan pemahaman baharu 
tentang penggunaan teknologi dalam menyokong strategi pengajaran kandungan mata 
pelajaran secara efektif. Kerangka PTPK telah diaplikasikan secara meluas dalam pelbagai 
disiplin ilmu, termasuk Pendidikan Islam, untuk mengkaji keberkesanan integrasi teknologi dalam 
pengajaran. Kajian oleh Khamisah dan Khadijah (2022) mendapati bahawa guru Pendidikan 
Islam yang mempunyai tahap PTPK yang tinggi lebih cenderung untuk menggunakan pelbagai 
teknologi dalam pengajaran mereka, sekali gus meningkatkan kualiti dan keberkesanan proses 
pembelajaran. Walau bagaimanapun, Norehan & Mahaliza (2021) menjelaskan bahawa tahap 
PTPK guru Pendidikan Islam masih perlu dipertingkatkan, terutamanya dalam aspek 
pengetahuan teknologi, untuk memastikan mereka dapat mengintegrasikan teknologi secara 
berkesan dalam pengajaran. 
 
Model PTPK telah mengalami evolusi dan pengembangan sejak ia diperkenalkan, dengan 
pelbagai pengkaji menambah dimensi baharu atau mengadaptasinya untuk konteks spesifik. 
Sebagai contoh, Voogt et al. (2013) telah mengkaji pelbagai model PTPK dan mencadangkan 
rangka kerja yang lebih komprehensif yang mengambil kira konteks pengajaran dan 
pembelajaran. Dalam konteks Pendidikan Islam, kajian mendapati bahawa komponen PTPK 
memainkan peranan penting dalam menentukan keberkesanan penggunaan teknologi dalam 
pengajaran. Selari dengan dapatan ini, Nur Ilda dan Aliza (2020) menegaskan bahawa guru 
Pendidikan Islam perlu menguasai pengetahuan teknologi, pedagogi dan kandungan mata 
pelajaran untuk membentuk integrasi teknologi yang bermakna. Walau bagaimanapun, 
Darchinie Rani dan Md Yusoff (2020) menegaskan bahawa penggunaan teknologi dalam 
pengajaran akan menjadi kaku jika guru tidak menguasai kemahiran yang sepatutnya dalam 
perisian tertentu sekali gus menunjukkan kepentingan latihan berterusan dalam meningkatkan 
PTPK guru. Kajian terkini oleh Venessa Phang dan Nurfaradilla (2020) pula mencadangkan 
bahawa model PTPK perlu diperluas untuk merangkumi aspek kreativiti dan inovasi dalam 
pengajaran, terutamanya dalam era pembelajaran digital yang semakin mencabar. 
 
3.2 Strategi dan kaedah pengajaran kreatif dalam Pendidikan Islam 
 

Strategi dan kaedah pengajaran kreatif dalam Pendidikan Islam merujuk kepada 
pendekatan inovatif yang digunakan oleh guru untuk menyampaikan kandungan pelajaran 
dengan menarik, bermakna, dan berkesan. Menurut Nur Adibah Liyana dan Hafizhah (2021), 
pengajaran kreatif dalam Pendidikan Islam melibatkan penggunaan pelbagai teknik dan aktiviti 
yang merangsang pemikiran kritis, menggalakkan penglibatan aktif murid, dan 
mengintegrasikan teknologi dalam proses pembelajaran. Kajian oleh Mohd Zulkarnain dan Mohd 
Isa (2021) mendapati bahawa penggunaan teknik pujian yang efektif dalam pengajaran 
Pendidikan Islam bukan sahaja dapat mengubah tingkah laku negatif murid kepada positif, 
tetapi juga meningkatkan kawalan kelas dan prestasi akademik. Strategi pengajaran kreatif juga 
melibatkan penggunaan pendekatan pembelajaran berasaskan masalah (PBM) kerana 
memberi ruang kepada murid untuk melaksanakan pembelajaran terarah kendiri dan 
meningkatkan kemahiran berfikir (Fathiyah & Asmawati, 2017). Walau bagaimanapun, 
Nidzamuddin et al. (2019) mendapati bahawa masih terdapat guru Pendidikan Islam yang 
menghadapi kesukaran dalam mengimplementasikan kaedah pengajaran yang 
menghubungkan fakta dengan penghayatan, menunjukkan keperluan untuk latihan dan 
sokongan berterusan dalam meningkatkan kreativiti pengajaran. 

 
Pengintegrasian teknologi dalam strategi pengajaran kreatif Pendidikan Islam telah menjadi 
fokus utama dalam usaha meningkatkan keberkesanan pembelajaran. Siti Fatimah dan 
Nurulhuda (2022) melaporkan kejayaan penggunaan aplikasi 'Saya Sayang Rasul' (SSR) sebagai 
alat rujukan untuk murid sekolah rendah dalam mempelajari topik Sirah, menunjukkan potensi 

teknologi dalam menjadikan pembelajaran lebih interaktif dan menarik. Selari dengan ini, 
Muhammad Zulazizi et al. (2020) mendapati bahawa penggunaan teknologi multimedia dalam 
pengajaran Pendidikan Islam berada pada tahap yang tinggi menunjukkan kesediaan guru 
untuk mengadaptasi kaedah pengajaran mereka dengan perkembangan teknologi semasa. 
Walau bagaimanapun, Saharia et al. (2021) mengingatkan bahawa penggunaan teknologi 
perlu disertai dengan pemahaman pedagogi yang mendalam untuk memastikan 
keberkesanannya. Mereka mencadangkan pendekatan pembelajaran kolaboratif berbantukan 
teknologi untuk meningkatkan komitmen murid terhadap pembelajaran. Di samping itu, Halida 
dan Zamri (2021) menekankan kepentingan pengajaran terbeza yang mengambil kira 
kepelbagaian tahap kognitif murid, terutamanya dalam kemahiran membina ayat. Pendekatan 
ini, apabila digabungkan dengan penggunaan teknologi yang bersesuaian, berpotensi untuk 
meningkatkan keberkesanan pengajaran Pendidikan Islam secara signifikan. 
 
3.3 Hubungan antara PTPK dan strategi pengajaran kreatif 
 

Hubungan antara PTPK dan strategi pengajaran kreatif dalam konteks Pendidikan Islam 
telah menjadi fokus pelbagai kajian kontemporari. Menurut Nur Ilda dan Aliza (2020), tahap PTPK 
guru yang tinggi membolehkan mereka mengoptimumkan penggunaan teknologi dalam 
pengajaran, sekali gus meningkatkan kreativiti dan keberkesanan proses pembelajaran. Kajian 
mereka mendapati bahawa guru yang mempunyai pengetahuan mendalam tentang integrasi 
teknologi, pedagogi, dan kandungan mata pelajaran lebih cenderung untuk menggunakan 
strategi pengajaran yang inovatif dan menarik. Selari dengan dapatan ini, Venessa Phang dan 
Nurfaradilla (2020) menegaskan bahawa apabila guru menguasai dan menekankan 
penggunaan teknologi yang sempurna, ia akan mempengaruhi murid untuk turut mengikuti 
teladan tersebut, seterusnya merangsang kreativiti dalam proses pembelajaran. Walau 
bagaimanapun, Darchinie Rani dan Md Yusoff (2020) menegaskan bahawa penggunaan 
teknologi dalam pengajaran boleh menjadi kaku jika guru tidak menguasai kemahiran yang 
diperlukan, menunjukkan kepentingan pemantapan PTPK untuk memastikan pelaksanaan 
strategi pengajaran yang kreatif dan berkesan. 
 
Kajian oleh Shah Rulbani et al. (2017) mendapati bahawa komponen pengetahuan PTPK 
memainkan peranan penting dalam menentukan keberkesanan penggunaan teknologi dalam 
pengajaran Pendidikan Islam. Pengetahuan ini untuk mengintegrasikan teknologi secara kreatif 
dalam pengajaran mereka. Sementara itu, Mohammad Rusdi et al. (2021) menekankan bahawa 
PTPK bukan sekadar integrasi linear komponen teknologi, pedagogi, dan kandungan, tetapi 
merupakan sintesis kompleks yang membolehkan guru merancang dan melaksanakan 
pengajaran yang kreatif dan berkesan. Namun, Norehan & Mahaliza (2021) mendapati bahawa 
tahap PTPK guru Pendidikan Islam, terutamanya dalam aspek pengetahuan teknologi, masih 
perlu dipertingkatkan untuk memastikan mereka dapat mengintegrasikan teknologi secara 
berkesan dalam pengajaran. Ini menunjukkan keperluan untuk latihan dan pembangunan 
profesional yang berterusan dalam meningkatkan PTPK guru, seterusnya mempertingkatkan 
keupayaan mereka untuk mengimplementasikan strategi pengajaran yang lebih kreatif dan 
inovatif dalam Pendidikan Islam. 
 
3.4 Faktor-faktor yang mempengaruhi amalan pengajaran kreatif  
 

Amalan pengajaran kreatif dalam Pendidikan Islam dipengaruhi oleh pelbagai faktor 
yang saling berkaitan. Menurut kajian oleh Nur Adibah Liyana dan Hafizhah (2021), faktor utama 
yang mempengaruhi kreativiti pengajaran guru Pendidikan Islam termasuk tahap pengetahuan 
dan kemahiran teknologi, sikap terhadap inovasi pendidikan, dan sokongan pentadbiran 
sekolah. Mereka mendapati bahawa guru yang mempunyai pengetahuan teknologi yang 

mendalam dan sikap positif terhadap penggunaan teknologi dalam pengajaran lebih 
cenderung untuk mengaplikasikan strategi pengajaran yang kreatif dan inovatif. Selari dengan 
dapatan ini, Saharia et al. (2021) menekankan kepentingan latihan dan pembangunan 
profesional yang berterusan dalam meningkatkan kemahiran teknologi guru Pendidikan Islam. 
Walau bagaimanapun, Nidzamuddin et al. (2019) mengingatkan bahawa faktor kekangan masa 
dan tuntutan untuk menghabiskan sukatan pelajaran sering menjadi halangan kepada guru 
untuk mengimplementasikan kaedah pengajaran yang lebih kreatif, menunjukkan keperluan 
untuk penstrukturan semula kurikulum dan pendekatan penilaian dalam Pendidikan Islam. 
 
Faktor motivasi intrinsik dan persekitaran sekolah yang menyokong kreativiti juga memainkan 
peranan penting dalam mempengaruhi amalan pengajaran kreatif guru Pendidikan Islam. 
Kajian oleh Mohd Syaubari dan Ahmad Yunus (2017) mendapati bahawa guru yang mempunyai 
kemahiran menyoal yang baik bukan sahaja mampu merangsang pemikiran murid, malah 
menyumbang kepada peningkatan motivasi dan keyakinan diri murid. Ini menunjukkan bahawa 
kemahiran pedagogi guru, yang merupakan komponen penting dalam model PTPK, turut 
mempengaruhi kreativiti pengajaran. Di samping itu, Norlly & Hamimah (2019) menekankan 
kepentingan kepimpinan instruksional dalam mewujudkan persekitaran sekolah yang 
menggalakkan inovasi dan kreativiti dalam pengajaran. Mereka mencadangkan bahawa 
sokongan pentadbir sekolah dalam menyediakan sumber dan peluang untuk guru 
mengeksplorasi kaedah pengajaran baharu adalah kritikal dalam memupuk budaya kreativiti di 
sekolah. Walau bagaimanapun, Nur Ilda dan Aliza (2020) mengingatkan bahawa efikasi kendiri 
guru juga memainkan peranan penting dalam menentukan sejauh mana mereka bersedia 
untuk mengadaptasi dan mengimplementasikan strategi pengajaran yang kreatif dan inovatif 
dalam Pendidikan Islam. 
 
3.5 Kerangka konseptual kajian 
 

Kerangka konseptual kajian ini mengintegrasikan model PTPK yang diperkenalkan oleh 
Mishra dan Koehler (2006) dengan Model Amalan Kreativiti Pengajaran oleh Rommel Mahmoud 
Alali (2020) sebagai asas teoretikal. Model ini menggambarkan hubungan antara elemen-
elemen PTPK (pengetahuan teknologi, pengetahuan pedagogi, pengetahuan kandungan, 
pengetahuan pedagogi kandungan, pengetahuan teknologi kandungan, pengetahuan 
teknologi pedagogi, dan PTPK) dengan dimensi amalan kreativiti pengajaran (perancangan 
pengajaran kreatif, strategi dan kaedah pengajaran kreatif, penyampaian pengajaran kreatif, 
dan penilaian komprehensif) dalam konteks Pendidikan Islam. Menurut Mohammad Rusdi et al. 
(2021), pengintegrasian PTPK dalam pengajaran dan pembelajaran membolehkan guru 
mencipta persekitaran pembelajaran yang autentik, kolaboratif dan berpusatkan murid, selaras 
dengan perkembangan pendidikan abad ke-21. Kerangka ini juga mengambil kira peranan 
moderator pengalaman mengajar dalam mempengaruhi hubungan antara PTPK dan amalan 
kreativiti pengajaran, seperti yang dicadangkan oleh Nur Hanani dan Abdul Halim (2017) yang 
mendapati bahawa pengalaman mengajar mempunyai pengaruh yang positif terhadap sikap 
kreatif guru. 
 
Kerangka konseptual ini mengandaikan bahawa tahap penguasaan guru dalam setiap elemen 
PTPK akan memberi kesan signifikan kepada amalan kreativiti pengajaran mereka dalam 
Pendidikan Islam. Walau bagaimanapun, seperti yang ditekankan oleh Venessa Phang dan 
Nurfaradilla (2020), kekuatan pengaruh setiap elemen PTPK mungkin berbeza dan memerlukan 
analisis lanjutan untuk mengenal pasti elemen yang paling dominan. Kajian oleh Khamisah dan 
Khadijah (2022) mendapati bahawa pengetahuan pedagogi kandungan dan PTPK mempunyai 
pengaruh yang lebih signifikan terhadap amalan kreativiti pengajaran berbanding elemen PTPK 
yang lain. Kerangka ini juga mengambil kira dapatan Norehan & Mahaliza (2021) yang 

mencadangkan bahawa guru perlu sentiasa meningkatkan pengetahuan dan kemahiran 
teknologi agar dapat mengikuti perkembangan teknologi yang sentiasa berubah-ubah 
mengikut trend terkini. Selain itu, model ini turut mempertimbangkan faktor-faktor kontekstual 
seperti sokongan pentadbiran dan infrastruktur teknologi yang mencukupi, yang menurut 
Saharia et al. (2021), memainkan peranan penting dalam mempengaruhi keberkesanan 
integrasi PTPK dalam amalan pengajaran kreatif. 
 
Kerangka konseptual yang dibangunkan dalam kajian ini mempunyai beberapa implikasi 
penting untuk penyelidikan dan amalan dalam bidang Pendidikan Islam. Pertama, ia 
menyediakan asas teoretikal yang kukuh untuk mengkaji hubungan kompleks antara PTPK dan 
amalan kreativiti pengajaran dalam konteks yang spesifik kepada Pendidikan Islam. Ini 
membolehkan pengkaji masa depan untuk menerokai aspek-aspek tertentu dalam hubungan ini 
dengan lebih mendalam, seperti yang disarankan oleh Shah Rulbani et al. (2017) dalam kajian 
mereka tentang pengintegrasian teknologi dalam pengajaran al-Quran dan Hadis. Kedua, 
kerangka ini membuka ruang untuk kajian empirikal yang lebih terperinci mengenai kesan setiap 
elemen PTPK terhadap dimensi amalan kreativiti pengajaran yang berbeza. Ini selari dengan 
cadangan Nur Adibah Liyana dan Hafizhah (2021) untuk mengkaji secara lebih spesifik 
bagaimana elemen-elemen PTPK mempengaruhi aspek-aspek tertentu dalam pengajaran 
kreatif Pendidikan Islam. Ketiga, dengan mengambil kira peranan moderator pengalaman 
mengajar, kerangka ini membolehkan analisis yang lebih nuansa tentang bagaimana faktor 
demografi guru mempengaruhi hubungan antara PTPK dan amalan kreativiti pengajaran. Ini 
penting untuk merancang program pembangunan profesional yang lebih berkesan dan 
disesuaikan dengan keperluan guru pada tahap pengalaman yang berbeza, seperti yang 
dicadangkan oleh Darchinie Rani dan Md Yusoff (2020) dalam kajian mereka tentang kesediaan 
guru untuk mengintegrasikan teknologi dalam pengajaran. 
 
4. Metodologi 

Kajian ini menggunakan pendekatan kuantitatif dengan reka bentuk kajian tinjauan 
keratan rentas untuk meneroka faktor-faktor PTPK yang mempengaruhi amalan strategi 
pengajaran kreatif dalam Pendidikan Islam. Pemilihan reka bentuk ini adalah berdasarkan 
kesesuaiannya dalam mengumpul data daripada sampel yang besar dalam tempoh masa 
yang singkat, seperti yang disarankan oleh Creswell dan Creswell (2018). Populasi kajian terdiri 
daripada 615 orang guru Pendidikan Islam yang mengajar di sekolah menengah harian di negeri 
Sabah, dengan sampel kajian melibatkan 266 orang guru yang dipilih menggunakan kaedah 
pensampelan rawak bagi memastikan keterwakilan sampel dan mengurangkan bias pemilihan. 
Menurut Rozmi (2016), kaedah ini sesuai untuk populasi yang besar dan tersebar luas dengan 
pelbagai bentuk geografi. Instrumen kajian yang digunakan ialah soal selidik yang terdiri 
daripada dua bahagian utama: PTPK dan amalan kreativiti pengajaran dengan menggunakan 
skala Likert lima mata. Skala Likert lima mata digunakan kerana ia menyediakan keseimbangan 
antara kesederhanaan dan kepekaan dalam mengukur persepsi responden, seperti yang 
disarankan oleh Dawes (2008). Skala ini dipilih untuk mengelakkan kelebihan atau kekurangan 
pilihan respons yang boleh mempengaruhi keputusan kajian, berbanding dengan skala tujuh 
mata yang lebih kompleks tetapi kurang sesuai dalam konteks ini. Interpretasi min tingkah laku 
menggunakan jadual Nunally (1978) dengan skor 4.01-5.00 dianggap tinggi, 3.01-4.00 sederhana 
tinggi, 2.01-3.00 sederhana rendah, dan 1.01-2.00 rendah. Kesahan kandungan instrumen 
ditentukan melalui Indeks Kesahan Kandungan (CVI) dengan nilai minimum yang diterima ialah 
0.80, seperti yang dicadangkan oleh Polit et al. (2007). Kesahan muka dan kandungan dilakukan 
oleh panel pakar yang terdiri daripada 10 orang ahli akademik dalam bidang Pendidikan Islam 
dan teknologi pendidikan. Instrumen diuji menggunakan Alpha Cronbach dengan nilai bagi 
setiap bahagian soal selidik melebihi 0.85, menunjukkan tahap kebolehpercayaan yang tinggi. 
Analisis Faktor Penerokaan (EFA) dijalankan untuk menentukan struktur faktor, dengan hasil 

menunjukkan nilai KMO melebihi 0.60 dan ujian Bartlett's yang signifikan (p < 0.05) untuk semua 
konstruk, mengesahkan kesesuaian data untuk analisis faktor (Hair et al., 2014). 
 
Prosedur pengumpulan data melibatkan pengedaran soal selidik kepada guru-guru Pendidikan 
Islam yang terpilih, dengan tempoh kutipan data selama empat minggu. Bagi mengatasi isu 
bias, beberapa langkah diambil termasuk penggunaan prosedur pensampelan yang tepat, 
instrumen yang telah disahkan, dan pemantauan ketat terhadap proses pengumpulan data. 
Analisis data dilakukan menggunakan perisian IBM SPSS versi 26.0 untuk analisis deskriptif dan 
analisis regresi berganda. Pemilihan regresi berganda sebagai kaedah analisis utama adalah 
berdasarkan kelebihannya dalam menguji pengaruh pelbagai pemboleh ubah bebas terhadap 
pemboleh ubah bersandar secara serentak. Menurut Hair et al. (2014), regresi berganda 
membolehkan penentuan sumbangan relatif setiap pemboleh ubah bebas terhadap varians 
dalam pemboleh ubah bersandar. Dalam kajian ini, analisis regresi berganda digunakan untuk 
menentukan pengaruh faktor-faktor PTPK terhadap amalan strategi pengajaran kreatif. Hasil 
analisis ini membolehkan pengkaji mengenal pasti faktor-faktor PTPK yang paling signifikan 
dalam mempengaruhi kreativiti pengajaran guru Pendidikan Islam. Justifikasi pemilihan kaedah 
analisis ini adalah berdasarkan objektif kajian untuk mengukur pengaruh langsung antara 
komponen PTPK dan kreativiti pengajaran, serta untuk memberikan gambaran yang lebih jelas 
mengenai kepentingan relatif setiap komponen PTPK dalam konteks pendidikan Islam. 
 
5.  Dapatan Kajian 

5.1  Tahap PTPK guru Pendidikan Islam 

  Analisis deskriptif menunjukkan bahawa tahap PTPK guru Pendidikan Islam secara 
keseluruhannya berada pada tahap sederhana tinggi (M = 3.78, SP = 0.62). Berdasarkan Jadual 
1, komponen pengetahuan kandungan (PK) mencatatkan skor min tertinggi (M = 4.12, SP = 0.58), 
diikuti oleh pengetahuan pedagogi (PP) (M = 4.05, SP = 0.55). Kedua-dua komponen ini berada 
pada tahap tinggi, menunjukkan penguasaan yang baik dalam aspek kandungan mata 
pelajaran dan kaedah pengajaran. Sementara itu, pengetahuan pedagogi kandungan (PPK) 
(M = 3.95, SP = 0.61) dan PTPK (M = 3.88, SP = 0.64) berada pada tahap sederhana tinggi. 
Komponen yang mencatatkan skor min terendah ialah pengetahuan teknologi (PT) (M = 3.42, SP 
= 0.71), walaupun masih berada dalam kategori sederhana tinggi. Dapatan ini menunjukkan 
bahawa guru Pendidikan Islam mempunyai asas yang kukuh dalam aspek kandungan dan 
pedagogi, namun masih memerlukan peningkatan dalam aspek pengetahuan teknologi dan 
integrasinya dalam pengajaran. 
 
Jadual 1 
Tahap PTPK Guru Pendidikan Islam 
 

Komponen PTPK Min Sisihan Piawai Tahap 
PK 4.12 0.58 Tinggi 
PP 4.05 0.55 Tinggi 

PPK 3.95 0.61 Sederhana Tinggi 
PTPK 3.88 0.64 Sederhana Tinggi 
PTK 3.61 0.68 Sederhana Tinggi 
PTP 3.55 0.70 Sederhana Tinggi 
PT 3.42 0.71 Sederhana Tinggi 

Keseluruhan PTPK 3.78 0.62 Sederhana Tinggi 

5.2  Tahap amalan strategi pengajaran kreatif 
 

Hasil analisis menunjukkan bahawa tahap amalan strategi pengajaran kreatif guru 
Pendidikan Islam secara keseluruhannya berada pada tahap tinggi (M = 4.02, SP = 0.59). Merujuk 
kepada Jadual 2, dimensi penilaian komprehensif mencatatkan skor min tertinggi (M = 4.15, SP = 
0.54), diikuti oleh perancangan pengajaran kreatif (M = 4.08, SP = 0.57). Kedua-dua dimensi ini 
berada pada tahap tinggi, menggambarkan kecekapan guru dalam merancang dan menilai 
pengajaran secara kreatif. Dimensi penyampaian pengajaran kreatif (M = 3.98, SP = 0.61) dan 
strategi dan kaedah pengajaran kreatif (M = 3.89, SP = 0.63) juga berada pada tahap sederhana 
tinggi, menunjukkan guru Pendidikan Islam mempunyai kemahiran yang baik dalam 
mengaplikasikan strategi pengajaran yang kreatif. Dapatan ini menggambarkan komitmen guru 
Pendidikan Islam terhadap amalan pengajaran yang inovatif dan berpusatkan pelajar. 
 
Jadual 2 
Tahap Amalan Strategi Pengajaran Kreatif Guru Pendidikan Islam 
 

Dimensi Amalan Strategi Pengajaran Kreatif Min Sisihan Piawai Tahap 
Penilaian Komprehensif 4.15 0.54 Tinggi 

Perancangan Pengajaran Kreatif 4.08 0.57 Tinggi 
Penyampaian Pengajaran Kreatif 3.98 0.61 Sederhana Tinggi 

Strategi dan Kaedah Pengajaran Kreatif 3.89 0.63 Sederhana Tinggi 
Keseluruhan Amalan Strategi Pengajaran 

Kreatif 
4.02 0.59 Tinggi 

 
5.3  Hubungan antara komponen PTPK dengan amalan strategi pengajaran kreatif 
 

Analisis korelasi Pearson menunjukkan terdapat hubungan positif yang signifikan antara 
semua komponen PTPK dengan amalan strategi pengajaran kreatif (rujuk Jadual 3). Hubungan 
yang paling kuat ditemui antara PTPK dengan amalan strategi pengajaran kreatif (r = 0.68, p < 
0.01), diikuti oleh pengetahuan pedagogi kandungan (PPK) (r = 0.65, p < 0.01). Ini menunjukkan 
bahawa guru yang mempunyai tahap PTPK dan PPK yang tinggi cenderung untuk 
mengamalkan strategi pengajaran yang lebih kreatif. Hubungan yang sederhana kuat ditemui 
antara pengetahuan teknologi pedagogi (PTP) (r = 0.58, p < 0.01) dan pengetahuan teknologi 
kandungan (PTK) (r = 0.54, p < 0.01) dengan amalan strategi pengajaran kreatif. Walaupun 
semua komponen menunjukkan hubungan yang signifikan, pengetahuan teknologi (PT) 
mencatatkan korelasi yang paling lemah (r = 0.42, p < 0.01), mencadangkan bahawa 
pengetahuan teknologi semata-mata mungkin tidak mencukupi untuk mendorong amalan 
pengajaran yang kreatif. 
 
Jadual 3 
Korelasi antara Komponen PTPK dengan Amalan Strategi Pengajaran Kreatif 
 

Komponen PTPK Koefisien Korelasi (r) Nilai p 
PTPK 0.68 < 0.01 
PPK 0.65 < 0.01 
PTP 0.58 < 0.01 
PTK 0.54 < 0.01 
PP 0.51 < 0.01 
PK 0.48 < 0.01 
PT 0.42 < 0.01 

5.4  Faktor-faktor PTPK yang mempengaruhi amalan strategi pengajaran kreatif 
 

Analisis regresi berganda menunjukkan bahawa model PTPK secara keseluruhan 
menyumbang sebanyak 52% kepada varians dalam amalan strategi pengajaran kreatif (R² = 
0.52, F(7, 258) = 39.85, p < 0.001). Merujuk kepada Jadual 4, dua komponen PTPK ditemui 
mempunyai pengaruh yang signifikan terhadap amalan strategi pengajaran kreatif: PTPK (β = 
0.35, p < 0.001) dan PPK (β = 0.28, p < 0.001). Ini menunjukkan bahawa pengetahuan teknologi 
pedagogi kandungan dan pengetahuan pedagogi kandungan merupakan peramal terkuat 
bagi amalan strategi pengajaran kreatif dalam kalangan guru Pendidikan Islam. Komponen PTP 
(β = 0.15, p < 0.05) dan PTK (β = 0.12, p < 0.05) juga menunjukkan pengaruh yang signifikan, 
walaupun dengan magnitud yang lebih kecil. Sebaliknya, PT, PP, dan PK tidak menunjukkan 
pengaruh yang signifikan terhadap amalan strategi pengajaran kreatif apabila diambil kira 
bersama komponen PTPK yang lain. Dapatan ini menekankan kepentingan integrasi pelbagai 
domain pengetahuan dalam meningkatkan kreativiti pengajaran, berbanding penguasaan 
domain pengetahuan secara berasingan. 
 
Jadual 4 
Analisis Regresi Berganda Faktor-faktor PTPK yang Mempengaruhi Amalan Strategi Pengajaran 
Kreatif 
 

Pemboleh Ubah B SE B β t p 
PTPK 0.41 0.07 0.35 5.86 < 0.001 
PPK 0.33 0.06 0.28 5.50 < 0.001 
PTP 0.18 0.07 0.15 2.57 < 0.05 
PTK 0.14 0.06 0.12 2.33 < 0.05 
PP 0.09 0.06 0.08 1.50 0.135 
PK 0.07 0.05 0.06 1.40 0.163 
PT 0.05 0.05 0.04 1.00 0.318 

R² = 0.52, F(7, 258) = 39.85, p < 0.001 
 
6.  Perbincangan 
 

Dapatan utama kajian ini menunjukkan bahawa tahap PTPK guru Pendidikan Islam 
secara keseluruhannya berada pada tahap sederhana tinggi, dengan pengetahuan 
kandungan (PK) dan pengetahuan pedagogi (PP) mencatatkan skor tertinggi. Keadaan ini 
menggambarkan kekuatan guru Pendidikan Islam dalam penguasaan isi kandungan mata 
pelajaran dan kaedah pengajaran, selaras dengan pandangan Nur Ilda dan Aliza (2020) yang 
menekankan kepentingan penguasaan ilmu dalam kalangan guru Pendidikan Islam. Walau 
bagaimanapun, skor yang lebih rendah dalam komponen pengetahuan teknologi (PT) 
menunjukkan keperluan untuk meningkatkan kemahiran teknologi guru, seperti yang disarankan 
oleh Norehan & Mahaliza (2021). Tahap amalan strategi pengajaran kreatif yang tinggi pula 
menggambarkan komitmen guru Pendidikan Islam terhadap inovasi dalam pengajaran, 
menyokong dapatan Nur Adibah Liyana dan Hafizhah (2021) tentang kepentingan kreativiti 
dalam pengajaran Pendidikan Islam. Hubungan positif yang signifikan antara semua komponen 
PTPK dengan amalan strategi pengajaran kreatif menegaskan peranan penting PTPK dalam 
merangsang kreativiti pengajaran, sejajar dengan pandangan Venessa Phang dan Nurfaradilla 
(2020) tentang pengaruh penguasaan teknologi terhadap amalan pengajaran guru. Dapatan 
ini juga disokong oleh kajian Shah Rulbani et al. (2017) yang menekankan kepentingan integrasi 
teknologi dalam pengajaran Pendidikan Islam. Pengaruh signifikan PTPK dan PPK terhadap 
amalan strategi pengajaran kreatif menunjukkan bahawa kemampuan guru untuk 

mengintegrasikan teknologi, pedagogi, dan kandungan merupakan faktor kritikal dalam 
meningkatkan kreativiti pengajaran, seperti yang dicadangkan oleh Mohammad Rusdi et al. 
(2021) dalam kajian mereka tentang keberkesanan pengintegrasian PTPK dalam pengajaran 
dan pembelajaran. 
 
Dapatan kajian ini menunjukkan beberapa persamaan dan perbezaan dengan kajian-kajian 
terdahulu dalam konteks Pendidikan Islam dan PTPK. Tahap PTPK guru Pendidikan Islam yang 
sederhana tinggi dalam kajian ini selaras dengan dapatan Khamisah dan Khadijah (2022) yang 
melaporkan tahap PTPK yang memuaskan dalam kalangan guru Pendidikan Islam. Walau 
bagaimanapun, kajian ini mendapati bahawa komponen pengetahuan teknologi (PT) 
mencatatkan skor terendah, berbeza dengan dapatan Muhammad Zulazizi et al. (2020) yang 
melaporkan penggunaan teknologi multimedia yang tinggi dalam kalangan guru Pendidikan 
Islam. Perbezaan ini mungkin disebabkan oleh konteks kajian yang berbeza atau perkembangan 
terkini dalam integrasi teknologi dalam pendidikan. Tahap amalan strategi pengajaran kreatif 
yang tinggi dalam kajian ini menyokong dapatan Nur Adibah Liyana dan Hafizhah (2021) 
tentang kesediaan guru Pendidikan Islam untuk mengaplikasikan kaedah pengajaran kreatif. 
Walau bagaimanapun, kajian ini menunjukkan bahawa dimensi penilaian komprehensif 
mencatatkan skor tertinggi, berbeza dengan kajian Nidzamuddin et al. (2019) yang mendapati 
guru masih menghadapi cabaran dalam mengimplementasikan kaedah penilaian yang inovatif. 
Hubungan positif antara PTPK dan amalan strategi pengajaran kreatif yang ditemui dalam kajian 
ini mengukuhkan dapatan Saharia et al. (2021) tentang kepentingan integrasi teknologi dalam 
meningkatkan keberkesanan pengajaran. Namun, kajian ini menunjukkan bahawa PTPK dan PPK 
merupakan peramal terkuat bagi amalan strategi pengajaran kreatif, sedikit berbeza dengan 
dapatan Darchinie Rani dan Md Yusoff (2020) yang lebih menekankan kepentingan 
pengetahuan teknologi sahaja. Perbezaan ini mungkin menggambarkan keperluan untuk 
pendekatan yang lebih holistik dalam memahami faktor-faktor yang mempengaruhi kreativiti 
pengajaran dalam konteks Pendidikan Islam. 
 
Dapatan kajian ini membawa beberapa implikasi penting terhadap kerangka teoretikal PTPK 
dalam konteks Pendidikan Islam. Pertama, kajian ini mengukuhkan model PTPK yang 
diperkenalkan oleh Mishra dan Koehler (2006) dengan menunjukkan kerelevanannya dalam 
konteks pengajaran Pendidikan Islam. Walau bagaimanapun, penemuan bahawa PTPK dan PPK 
merupakan peramal terkuat bagi amalan strategi pengajaran kreatif mencadangkan keperluan 
untuk memberi penekanan yang lebih kepada integrasi pelbagai domain pengetahuan, 
berbanding fokus kepada domain individu. Ini sejajar dengan pandangan Mohammad Rusdi et 
al. (2021) yang menekankan kepentingan sintesis kompleks antara teknologi, pedagogi, dan 
kandungan dalam pengajaran berkesan. Kedua, kajian ini menyumbang kepada 
pengembangan model PTPK dengan menghubungkannya secara empirikal dengan amalan 
strategi pengajaran kreatif, menyokong cadangan Venessa Phang dan Nurfaradilla (2020) untuk 
mengintegrasikan elemen kreativiti dalam kerangka PTPK. Ketiga, dapatan kajian 
mencadangkan keperluan untuk mengadaptasi model PTPK mengikut konteks spesifik 
Pendidikan Islam, memandangkan kepentingan pengetahuan kandungan dan pedagogi yang 
tinggi dalam bidang ini. Ini selari dengan saranan Shah Rulbani et al. (2017) untuk mengambil kira 
keunikan pengajaran al-Quran dan Hadis dalam model PTPK. Keempat, hubungan yang 
kompleks antara komponen PTPK dan amalan strategi pengajaran kreatif yang ditemui dalam 
kajian ini mencadangkan keperluan untuk model teoretikal yang lebih dinamik dan interaktif, 
melebihi model linear tradisional. Ini menyokong pandangan Nur Ilda dan Aliza (2020) tentang 
keperluan untuk memahami interaksi kompleks antara pelbagai domain pengetahuan guru 
dalam meningkatkan kualiti pengajaran. Akhir sekali, kajian ini menyerlahkan kepentingan untuk 
mengintegrasikan teori kreativiti pengajaran dengan model PTPK, membuka ruang untuk 

pengembangan teoretikal yang lebih komprehensif dalam memahami amalan pengajaran guru 
Pendidikan Islam di era digital. 
 
Dapatan kajian ini membawa beberapa implikasi praktikal yang signifikan untuk pengajaran 
Pendidikan Islam dan pembangunan profesional guru. Pertama, tahap pengetahuan teknologi 
(PT) yang lebih rendah berbanding komponen PTPK lain menunjukkan keperluan mendesak 
untuk meningkatkan kemahiran teknologi guru Pendidikan Islam. Ini selari dengan saranan 
Norehan & Mahaliza (2021) untuk memantapkan pengetahuan dan kemahiran teknologi guru 
agar selaras dengan perkembangan semasa. Program latihan yang lebih fokus dan intensif 
dalam penggunaan teknologi pendidikan perlu dirangka, dengan penekanan khusus kepada 
aplikasi teknologi dalam konteks pengajaran Pendidikan Islam. Kedua, pengaruh signifikan PTPK 
dan PPK terhadap amalan strategi pengajaran kreatif mencadangkan bahawa program 
pembangunan profesional guru perlu memberi penekanan kepada integrasi teknologi, 
pedagogi, dan kandungan, bukannya memfokuskan kepada komponen secara berasingan. Ini 
menyokong pandangan Khamisah dan Khadijah (2022) tentang kepentingan pendekatan 
holistik dalam meningkatkan kompetensi guru Pendidikan Islam. Ketiga, tahap amalan strategi 
pengajaran kreatif yang tinggi, terutamanya dalam aspek penilaian komprehensif, menunjukkan 
potensi untuk perkongsian amalan terbaik antara guru. Platform kolaboratif seperti komuniti 
pembelajaran profesional boleh dimanfaatkan untuk memudahkan pertukaran idea dan strategi 
pengajaran kreatif, seperti yang dicadangkan oleh Saharia et al. (2021). Keempat, hubungan 
positif antara semua komponen PTPK dengan amalan strategi pengajaran kreatif menunjukkan 
keperluan untuk pendekatan yang lebih menyeluruh dalam kurikulum pendidikan guru. Institusi 
latihan perguruan perlu memastikan bahawa bakal guru Pendidikan Islam dilatih untuk 
mengintegrasikan teknologi, pedagogi, dan kandungan secara efektif dalam pengajaran 
mereka, sejajar dengan cadangan Muhammad Zulazizi et al. (2020) untuk meningkatkan 
penggunaan teknologi dalam kalangan guru Pendidikan Islam. Akhir sekali, dapatan kajian ini 
boleh digunakan sebagai asas untuk merangka polisi dan garis panduan baharu dalam 
pengajaran Pendidikan Islam, dengan memberi penekanan kepada pengintegrasian PTPK dan 
amalan strategi pengajaran kreatif dalam penilaian prestasi dan pembangunan kerjaya guru. 
 
7.  Kesimpulan 

Dapatan utama kajian ini menunjukkan bahawa tahap PTPK guru Pendidikan Islam 
secara keseluruhannya berada pada tahap sederhana tinggi, dengan pengetahuan 
kandungan (PK) dan pengetahuan pedagogi (PP) mencatatkan skor tertinggi. Walau 
bagaimanapun, skor yang lebih rendah dalam komponen pengetahuan teknologi (PT) 
menunjukkan keperluan untuk meningkatkan kemahiran teknologi guru. Tahap amalan strategi 
pengajaran kreatif yang tinggi pula menggambarkan komitmen guru Pendidikan Islam terhadap 
inovasi dalam pengajaran. Hubungan positif yang signifikan antara semua komponen PTPK 
dengan amalan strategi pengajaran kreatif menegaskan peranan penting PTPK dalam 
merangsang kreativiti pengajaran. Pengaruh signifikan PTPK dan PPK terhadap amalan strategi 
pengajaran kreatif menunjukkan bahawa kemampuan guru untuk mengintegrasikan teknologi, 
pedagogi, dan kandungan merupakan faktor kritikal dalam meningkatkan kreativiti pengajaran. 
Perbandingan dengan kajian terdahulu menunjukkan beberapa persamaan dan perbezaan. 
Tahap PTPK guru Pendidikan Islam yang sederhana tinggi selaras dengan dapatan kajian-kajian 
lepas, namun terdapat perbezaan dalam aspek penggunaan teknologi. Tahap amalan strategi 
pengajaran kreatif yang tinggi menyokong dapatan terdahulu tentang kesediaan guru 
Pendidikan Islam untuk mengaplikasikan kaedah pengajaran kreatif, tetapi dengan penekanan 
yang berbeza pada dimensi penilaian komprehensif. 

Dalam aspek implikasi teoretikal, kajian ini mengukuhkan model PTPK dalam konteks Pendidikan 
Islam sekali gus menunjukkan kerelevanannya dan keperluan untuk adaptasi mengikut konteks 
spesifik. Penemuan bahawa PTPK dan PPK merupakan peramal terkuat bagi amalan strategi 
pengajaran kreatif mencadangkan keperluan untuk memberi penekanan yang lebih kepada 
integrasi pelbagai domain pengetahuan. Kajian ini juga menyumbang kepada pengembangan 
model PTPK dengan menghubungkannya secara empirikal dengan amalan strategi pengajaran 
kreatif, mencadangkan keperluan untuk model teoretikal yang lebih dinamik dan interaktif. Dari 
sudut praktikal, dapatan kajian menunjukkan keperluan mendesak untuk meningkatkan 
kemahiran teknologi guru Pendidikan Islam melalui program latihan yang lebih fokus dan intensif. 
Program pembangunan profesional guru perlu memberi penekanan kepada integrasi teknologi, 
pedagogi, dan kandungan, bukannya memfokuskan kepada komponen secara berasingan. 
Tahap amalan strategi pengajaran kreatif yang tinggi menunjukkan potensi untuk perkongsian 
amalan terbaik antara guru melalui platform kolaboratif. Kurikulum pendidikan guru perlu 
mengambil pendekatan yang lebih integratif dalam melatih bakal guru Pendidikan Islam untuk 
mengintegrasikan PTPK secara efektif. Akhirnya, dapatan kajian ini boleh digunakan sebagai 
asas untuk merangka polisi dan garis panduan baharu dalam pengajaran Pendidikan Islam, 
dengan memberi penekanan kepada pengintegrasian PTPK dan amalan strategi pengajaran 
kreatif dalam penilaian prestasi dan pembangunan kerjaya guru. 

